
Annotatsiya:  

Maqolada makkajo‘xori parvonasi sonini boshqarishda brakon  entomofagining 

makkajo‘xori dalasiga qo‘llash, uning samaradorligini aniqlash bo‘yicha ilmiy 

tadqiqotlar olib borilgan.  

 

Abstract:  

In the article, scientific studies were carried out to determine the effectiveness of the 

application of Bracon entomophage to the corn field in controlling the number of 

corn moths. 

Kirish. Keyingi yillarda O‘zbekiston Respublikasida donli ekinlar guruhiga mansub 

bo‘lgan makkajo‘xori yetishtirish texnologiyasiga ham katta etibor qaratilmoqda. 

Makkajo‘xori xalq xo‘jaligida juda ko‘p maqsadlarda ishlatiladi. Uning doni 

ko‘pgina mamlakatlarda oziq sifatida foydalaniladi. Yevropa mamlakatlarida 

yetishtirilgan barcha makkajo‘xori donining 45-50, Shimoliy va markaziy 

Amerikada 30-35, Janubiy Amerikada 50-55, Osiyoda 70-80, Afrikada 65-70, 

Avstraliyada 35-40 % oziq-ovqat maqsadlarida ishlatiladi. Portugaliya, Meksika, 

Kuba, Pokiston, Indoneziya kabi mamlakatlarda yetishtiriladigan makkajo‘xori 

donining 90-95 % ovqatga solinadi (Yo‘ldoshev X., 1984). 

 

Makkajo‘xori parvonasi ta’rifi. Ushbu zararkunanda keng tarqalgan tur bo‘lib, u 

Yaqin Sharq mamlakatlari, Hindiston, Yaqin Osiyo, Misr, o‘rta va janubiy Yevropa, 

Shimoliy Amerika va boshqa mamlakatlarda uchraydi. 

Makkajo‘xori parvonasi erkak va urg‘ochi kapalaklari bir-biridan tashqi ko‘rinishi 

bo‘yicha farq qiladi. Erkagi urg‘ochisidan kichik 27-28 mm, urg‘ochisi 31-32 mm. 

Erkagining qanotlari umumiy qoramtir tusda. Old qanotlari sariq yoki och jigarrang, 

orqa qanotlarining o‘rtasidan ko‘ndalangiga yo‘g‘on oq chiziq o‘tadi. Kapalaklar 

tinch o‘tirganda qanotlari kapa sifat qorinchasini to‘liq berkitadi. Tuxumi yassi va 

oval  shaklda, kapalaklar ularni bir-biriga nisbatan cherepitsa kabi joylab, bargning 

ost qismiga 10-15 donadan to‘p-to‘p qilib qo‘yadi. Tuxumlar kapalak ajratgan 

suyuqligi bilan qoplangan bo‘lib, 2-3 mm li oqish mum tomchisini eslatadi. Voyaga 

yetgan qurtlar 25 mm ga boradi, rangi sarg‘ish-kulrang tusda, yelka tomonida 

yo‘g‘on qoramtir chiziq o‘tadi, har bir segmentida 4 tadan qalqonchasi bor, bosh, 

engak va oxirgi segment qalqonchalari qo‘ng‘ir tusda, soxta oyoqlarining uchi 

yumaloq bo‘lib, doira shaklidagi ilmoqlari mavjud. G‘umbagi och jigarrang, 

uzunligi 20 mm ga yetadi, tana uchida 4 ta ilmoqdor o‘simtasi bor. 

Makkajo‘xori parvonasining voyaga yetgan qurtlari o‘simlik qoldiqlarida dalada 

qishlaydi. Ularni makkajo‘xori, tariq va boshqa yo‘g‘on poyali o‘simliklarning 

yerga yaqin qismida ko‘plab uchratish mumkin. Qishlashga ketishdan oldin qurtlar 

tashqari bilan aloqa teshigini berkitib tashlashadi. Qurtlar qishki havo haroratining 

– 300 C dan ham pasayishiga bir oy chidaydi. Bahorda havo harorati  15-160 C dan 

oshganda qurtlar g‘umbaklana boshlaydi. Bundan oldin bo‘lg‘usi kapalakning 

tashqariga uchib chiqishini osonlashtirish uchun qurtlar  poya devorini kemirib 

dumaloq  teshik yasaydi. Qurtlarni g‘umbaklanish davrida havo namligining 

ahamiyati katta bo‘ladi. Makkajo‘xori parvonasi namliksevar tur bo‘lganligi sababli, 

havo namligi yuqori, bahor faslida yog‘ingarchilik mo‘l bo‘ladigan tumanlarda yoki 

sug‘oriladigan paykallarda yaxshi rivojlanadi. Qurg‘oqchilik bu zararkunandaning 

dushmani. Bunday sharoitda qurtlar ko‘plab o‘ladi. G‘umbaklanish oldidan qurtlar 

yumshoq va yupqa pilla o‘raydi. G‘umbaklik davri 10-25 kun davom etadi. Bunda 

yirik g‘umbaklardan 80-120 mg odatda urg‘ochi zot, maydasidan 60 mg atrofida 

erkak zot paydo bo‘ladi. Kapalaklarni uchib chiqishi O‘zbekiston sharoitida odatda 

iyunning 1 chi 2 chi o‘n kunligiga to‘g‘ri keladi. Kapalak qo‘shimcha oziqlanadi va 

voyaga yetgach urchib, tuxum qo‘yishga kirishadi. Tuxumini begona o‘tlardan qora 

qiyoq, tovuq tariq, yovvoyi nasha va boshqalarga, madaniylardan makkajo‘xori, 

tariq, kanop va boshqalarni barg orqasiga qo‘yadi. Makkajo‘xoriga odatda o‘simlik 

gullagan davrda tuxum qo‘yadi. Tuxum qo‘yish 15-25 kun davom etadi. Bu davrda 

odatda 250-350 dona, ko‘pi bilan esa 1250 dona tuxum qo‘yadi.  

Kapalaklar kunduzi salqin joylarda berkinib kechasi faol hayot kechiradi. Tuxumdan 

chiqqan qurtlar avval to‘da bo‘lib hayot kechiradi. Bu paytda barg to‘qimalari bilan 

oziqlanib, ochiq hayot kechiradi va ko‘pgina kushandalarga yem bo‘ladi. Uchinchi 

yoshdan boshlab ayni va qo‘shni o‘simliklar sari tarqaladi. Bu davr himoya ishlovini 

berish uchun eng qulay hisoblanadi. Katta yoshdagi qurtlar o‘simlik sultoni va 

popugiga o‘tib oziqlana boshlaydi, so‘ngra esa poyasiga kirib, o‘zagini yeydi va 

pastga qarab harakat qiladi. Bunday o‘simliklar shamol va agrotexnika tadbirlarida 

sinib tushishi mumkin. Qurtlar 4 marta po‘st tashlab 5 ta yoshni o‘taydi. Yiliga ikki 

bo‘g‘in beradigan tumanlarda qurtlar poya ichida g‘umbaklanadi, avgustning 

boshlarida ikkinchi bo‘g‘in chiqadi. Bir bo‘g‘inlilar esa g‘umbaklanmay qishlovga 

tayyorgarlik ko‘radi. Makkajo‘xori parvonasining 20 dan ortiq tabiiy kushandalari 

aniqlangan. Bulardan pardaqanotli brakonid va ixnevmonidlar hamda taxina 

pashshalari eng ko‘p uchraydi. Ammo amaliy ahamiyatga trixogramma va brakon 

ega. 

V.O.Xomyakovaning ko‘rsatishicha, makkajo‘xori parvonasi ta’sirida 6-25 foiz 

hosilini yo‘qotish mumkin. Bunga asosiy sabab qilib so‘ta bandining zararlanganligi 

va poyaning sinishi ko‘rsatiladi. O‘zbekiston sharoitida, ayniqsa Xorazm voxasi va 

Qoraqalpog‘istonda makkajo‘xori parvonasi iyul-avgust oylarida g‘o‘zaga zarar 

yetkazadi. 

Hozirgi vaqtda trixogramma qishloq xo‘jalik ekinlarining xavfli zararkunandalari 

bo‘lgan tanga qanotlilar turkumiga mansub hasharotlarning tuxumiga qarshi 

kurashda asosiy biologik vosita hisoblanadi. Trixogramma nafaqat sabzavot 

ekinlarida balki g‘o‘za, donli ekinlar va mevali bog‘larda ham keng qo‘llaniladi 

(Kimsanboyev, 1999).  

Bu tekinxo‘rni o‘z vaqtida ilmiy asoslangan muddatlarda 100 ta o‘simlikda 

zararkunandaning 10 tagacha  tuxumi bo‘lgandagina qo‘llanilsa hosilni to‘liq 

himoya qila oladi (Grinberg, Boubetrin., 1980). 

 

Tadqiqot materiallari va uslublari: Tadqiqot o‘simliklarni himoya qilish bo‘yicha 

umumqabul qilingan uslublar asosida olib borildi. Tajriba 2022-2023-yillarda 

Samarqand viloyati Kattaqo‘rg‘on tumani “Oltin chaqnoq” fermer xo‘jaligida 1,0 

gektarlik makkajo‘xori dalasida makkajo‘xorining “O‘zbekiston” navida amalga 

oshirildi.  

 

Tadqiqot natijalari: Makkajo‘xori parvonasining tabiatda bir nechta kushandalari 

bor bo‘lib, tuxumlarini trixogramma, oltinko‘z va turli qo‘ng‘izlar, yetuk yoshdagi 

qurtlariga qora banxus, brakon, taxin pashshasi kabilar parazitlik qiladi. Ushbu 

parazitlardan zararkunanda sonini kamaytirishda Brakon hebetor Say ning ahamiyati 

katta. 

  
Dala tajribasi. Samarqand viloyati Kattaqo‘rg‘on tumani. 2023 y. 

Yuqoridagilarni inobatga olib makkajo‘xori maydonida makkajo‘xori parvonasi 

qurtlariga qarshi brakon entomofagining Brakon hebetor Say turini qo‘llash va 

samaradorligini aniqlash maqsadida tadqiqotlar olib borildi. Tadqiqotlar Samarqand 

viloyati Kattaqo‘rg‘on tumani “Oltin chaqnoq” fermer xo‘jaligiga 1,0 gektarlik 

makkajo‘xori dalasi olib borildi. Unga ko‘ra, 2022-2023 yillar 15 aprelda 

makkajo‘xorining “O‘zbekiston” navi ekilgan. Makkajo‘xori parvonasi uchish va 

tuxum qo‘yish muddatlarini aniqlashda feromon tutqichlardan foydalanildi. Parvona 

qurtlarining tajriba maydonidagi sonini aniqlashda 10 ta joydan namunalar olinib, 

o‘rtacha qurtlar soni aniqlab olindi. Aniqlangan parvonalar qurtlariga qarshi brakon 

entomofagining Brakon hebetor Say turini zararkunanda-kushanda nisbati 1:5, 1:10, 

1:15 nisbatlarda qo‘llanildi (1-rasm). 

Unga ko‘ra makkajo‘xori parvonasi qurtlarining o‘rtacha soni har 1 m2  da 4,0-5,5 

dona ekanligi aniqlandi. Tajriba dalasidagi aniqlangan qurtlariga qarshi brakon 

entomofagini 3-5 kun oralatib, 3 marta tarqatildi. Brakon tarqatilgan kundan va 

kuzatuv davomida havo harorati va havo nisbiy namligi ham aniqlanib borildi. 

Tajribalarimiz davomida havo harorati o‘rtacha +31±1oC, havoning nisbiy namligi 

57±5% bo‘lganligi kuzatildi. 

 
Makkajo‘xori parvonasi qurtlariga qarshi Brakon hebetor Say ni qo‘llashning 

biologik samaradorligi (Samarqand viloyati Kattaqo‘rg‘on tumani “Oltinchanoq” 

fermer xo‘jaligiga 1,0 gektarlik makkajo‘xori dalasi iyun. 2023 y.) 

 

Olib borilgan tadqiqot natijalariga ko‘ra, brakon entomofagining Brakon hebetor 

Say turini samarali sarf me’yori (qurt:parazit) 1:5 nisbatda qo‘llanilganda, 

samaradorlik 3 kunga kelib, 49,1% ni tashkil etgan bo‘lsa, 7 kunga kelib eng yuqori 

bo‘ldi, ya’ni 62,3 ni tashkil qildi. Kuzatuvlarimizning 14 kuniga kelib samaradorlik 

bir oz pasayganligi kuzatildi, ya’ni 57,4% ni tashkil qildi. Tajriba natijasiga ko‘ra, 

makkajo‘xori parvonasi qurtlariga qarshi 1:10 nisbatda o‘rtacha zararlanishi 3-kun 

46,6%, 7-kun 60,4% va 14 – kunga kelib, 55,5% ni tashkil etdi. 

Zararkunanda:kushanda nisbati 1:15 nisbatda qo‘llanilgan variantda esa qurtlarning 

zararlanishi 3-kun 44,7%, 7-kunga kelib esa 58,8% ni tashkil etgan bo‘lsa, 14-kun 

3-кун 7-кун 14-кун

1:05 49.1 62.3 57.4

1:10 46.6 60.4 55.5

1:15 44.7 58.8 53.2

kuzatilganda samardorlik bir muncha past ya’ni 53,2% gacha biologik 

samaradorlikka erishildi. Makkajo‘xori parvonasi qurtlariga qarshi brakon 

kushandasining Brakon hebetor Say turini 1:5 nisbatda qo‘llash orqali zararkunanda 

qurtlarini zararlanish darajasi eng yuqori 62,3% ni tashkil qildi. 

Makkajo‘xori parvonasi qurtlari miqdorini boshqarishda feromon tutqichlardan o‘z 

vaqtida va samarali muddatlardan foydalanish, ularning ushbu ekinlarda olib 

keladigan iqtisodiy zararini kamaytiradi.  

Xulosa. Makajo‘xorida kemiruvchi zararkunandalari qurtlariga qarshi Brakon 

parazitini  1:5 nisbatda qo‘llanilganda 7 kuniga kelib 62,3% samaradorlikka 

erishilishi mumkin ekan.  

